
Din qardaşlığı ilə bir araya sığmayan 

davranışlara son qoyulmalıdır 
Son vaxtlar İran-Azərbaycan münasibətlərində yaranmış 

müəyyən anlaşılmazlıqlar ətrafında “tozanaq” qaldıran 
bəzi beynəlxalq siyasi dairələr və ekspertlər çalpaşıq 

manipulyasiyalar edir, hətta bunun iki ölkə arasında müharibə 
riskini artırdığını vurğulayırlar. İran tərəfdən məsuliyyətsiz 
çıxışlar edən bəzi siyasətçi və qeyri-siyasətçilər də, təəssüf ki, 
həqiqətə uyğun olmayan bəyanatlar verir və araqarışdıranların 
dəyirmanına su tökürlər. Elə ölkəmizdə də siyasi dividend 
qazanmağa çalışan bəzi təhlilçilər bu mövzunu hədsiz qabardır, 
yersiz “həyəcan təbili” çalırlar. Bu mövzu beynəlxalq və yerli 
səviyyələrdə müxtəlif aspektlərdən təhlil olunur.

Məlum olduğu kimi, müstəqil 
Azərbaycan Respublikasının xa-
rici siyasətinin prioritet istiqaməti 
ikitərəfli münasibətlər formatıdır ki, 
onun da əsasında sülh və meh-
ribanlıq şəraitində əməkdaşlıq 
dayanır. İkitərəfli əlaqələr yüksək 
səviyyədə olanda daha genişşaxəli 
münasibətlərin də formalaşıb inkişaf 
etməsi üçün münbit şərait yaranır. Bu 
baxımdan qonşu İran İslam Res-
publikası ilə mehriban münasibətlər 
Azərbaycanın xarici siyasətində 
həmişə prinsipial mahiyyət daşıyıb.

Son zamanlar Azərbaycan–İran 
münasibətlərində yaranmış gərginliyin 
narahatlıq doğurmadığını söyləmək 
düzgün olmazdı. Təəssüflə qeyd 
edək ki, “soyuq küləklər” məhz 
qarşı tərəfdən əsir. Rəsmi Tehranın 
sərhəddə 30 illik hərbi təlim susqunlu-
ğundan sonra birdən-birə 2 dəfə belə 
bir addım atması, irimiqyaslı təlimlər 
vasitəsilə bir növ əzələ nümayiş 
etdirməsi bunu bir daha təsdiqləyir. 
Özü də region ölkələri üçün son 
dərəcə gərəkli Zəngəzur dəhlizinin 
açılması ərəfəsində. İranın xarici işlər 
naziri Moskvaya səfəri zamanı rusiya-
lı həmkarı ilə danışıqların gedişatında 
və mətbuat üçün müsahibəsində 
də vurğulayıb ki, guya, Azərbaycan 
sərhədlərində sionist rejim forma-
laşmaqdadır və sərhədimizə İsrail 
gəlib, oradan İrana təhdidlər var, 
sərhədlərin dəyişdirilməsi prosesi 
gedir və s. RF xarici işlər naziri isə 
məsələyə daha obyektiv münasibət 
sərgiləyərək deyib: “Siz bu fikirləri 
söyləyərkən, onu da bilin ki, 
Azərbaycan tərəfi onun sərhədləri bo-
yunca hərbi təlimlər keçirməyinizdən 
çox narahatdır”.

Azərbaycan Prezidenti İlham 
Əliyev Cəbrayıl rayonuna səfəri 
zamanı ictimaiyyət nümayəndələri 
ilə görüşündə diqqətə çatdırıb ki, 
bu ərazilərdən, deyirlər İsrail İra-
na təhdid yaradır, burada hər şey 
dağıdılıb, məhv edilib və insan da 
yoxdur. Sübutlar və dəlillər göstərin. 
Heç bir sübut və dəlil yoxdursa, buna 
deyirlər yalan, böhtan, şayiə, qarala-
ma. Məsələnin mahiyyəti də budur. 
Dövlətimizin başçısı haqlı olaraq 
vurğulayıb ki, 30 il ərzində torpaqları-
mız işğal altında qalarkən, bir dəfə də 

İran tərəfi bu sərhədlər boyunca hərbi 
təlimlər keçirmədi, amma elə ki, biz 
torpaqlarımızı işğaldan azad etdik, 
İran tərəfi bunda özü üçün hansısa bir 
təhlükə gördü. Absurddur.

Təkzibedilməz faktdır ki, müstəqil 
Azərbaycan tərəfi heç zaman üçüncü 
qüvvələrin onun ərazisindən İrana 
qarşı hansısa müdaxilələr etməsinə 
imkan yaratmayıb. Hətta təzyiqlər 
olsa da belə, ərazilərimizdə qonşu 
İranın təhlükəsizliyinə xətər gətirə 
biləcək heç bir niyyətin reallaşmasına 
icazə verməmişik. Çünki Azərbaycan 
birmənalı olaraq, mehriban qonşuluq 
münasibətlərindən və İranla strateji 
tərəfdaşlıq prizmasından çıxış edib. 

Bizim İrana xüsusi münasibətimizi 
müəyyən edən mühüm amillərdən 
biri də orada 35-40 milyon soyda-
şımızın yaşamasıdır. İki ölkəni din, 
tarix birləşdirir, ənənələrimiz var. 
Azərbaycanın ərazisi kimlərinsə 
İrana hücum, təcavüz və təzyiq 
göstərməsi üçün plasdarm ola 
bilməz. İstər fövqəldövlət sayılan 
ABŞ olsun, istərsə də İsrail və ya 
başqa bir dövlət, bizə bununla bağlı 
təzyiq göstərə və ölkəmizin mövqe-
yini dəyişdirə bilməz. Təbii ki, İranın 
məntiqlə düşünə bilən ağıllı başları 
və sadə xalqı da bunu çox gözəl 
bilir. Gərək qonşu ölkənin ruhani 
rəhbərliyi, siyasi elitası, hərbi-siyasi 
rəhbərliyi də bununla bağlı “huş-
suzluq” nümayiş etdirməsinlər. Biz 
İranla mehriban qonşuluq və dostluq 
münasibətlərinə tam sadiqik, qar-
şı tərəfdən də eyni yanaşmanı və 
birlik bağlarımıza xələl gətirməməyi 
gözləmək bizim haqqımızdır. Uydur-
ma ittihamlar, yersiz xoflanma və 
suçlamalar əbəsdir. 

Bildiyimiz kimi, Cənubi Qafqazda 
gündəmə gəlmiş “3+3” platformasın-
da əməkdaşlıq formatı daha möhkəm 
və faydalı qonşuluq münasibətləri 
üçün yeni müstəvi olmaq perspek-
tivi vəd edir. Amma kimsəyə sərf 
etməyən yanlış addımlar İranın 
tənzimləmə və sülh prosesində, 
Cənubi Qafqazda təhlükəsizlik mühiti-
nin formalaşmasında səmimi iştirakçı 
olacağına şübhələr yaradır. Odur ki, 
Prezident İlham Əliyev son çıxışla-
rında “1+1” və ya “2+2” formatında 
danışıqların da effektli ola biləcəyini 

qeyd edib. Başqa sözlə desək, İranın 
başbilənlərinə mesaj göndərilib 
ki, onlarsız da keçinə bilərik. 
Sadəcə, tənzimləmə proseslərindən 
kənarda qalmaq onların istər re-
gion siyasətinə, istərsə də öz milli 
maraqlarına zərbədir. Azərbaycan 
kimi dost ölkəni itirmək, beynəlxalq 
aləmdə daha da təklənmək İrana sərf 
edərmi? 

Bir məqam da ondan ibarətdir ki, 
əksər ölkələrdə, o cümlədən Rusi-
yada da İran tərəfinin Azərbaycana 
qarşı xoşagəlməz addımları 
dəstəklənmir. Şimal və Cənub 
qonşularımızın Moskvada XİN 
rəhbərləri səviyyəsində görüşündən 
sonra keçirilən mətbuat konfransında 
bunun bir daha şahidi olduq. Hüseyn 
Əmir Abdullahian İranın sərhədləri 
yaxınlığında “sionist və terrorçu” 
məsələsindən bəhs edincə, Sergey 
Lavrov iranlı həmkarının gözləntisinə 
zidd olaraq, dolayısı olaraq Qafqaz-
da bütün nəqliyyat-kommunikasiya 
xətlərinin açılması zərurətini vurğuladı 
və Tehranın Gorus–Qafan yolunun 21 
kilometrlik hissəsinin Azərbaycanın 
nəzarətində olmasına etirazını əks 
etdirən “sərhədlərin dəyişdirilməsi 
yolverilməzdir” bəndinin üstündən qa-
lın qara xətt çəkdi. Həmçinin Lavrov 
Azərbaycanın Xəzərdə sahil dövlətləri 
olmayan ölkələrlə təlim keçirməsi 
ilə bağlı İranın narazılığına məhəl 
qoymadan, bu ölkənin Xəzər Konven-
siyasını ratifikasiya etməli olduğunu 
xatırlatdı. Yəni nə qədər ki, həmin 
saziş ratifikasiya edilməyib, heç kim 
Azərbaycanın Türkiyə ilə Xəzərdə 
təlim keçirməsinə etiraz edə bilməz. 
Mətbuat konfransında jurnalistlərin 
nəzərindən o məqam da yayınmadı 
ki, Abdullahian yenidən “sionist və ter-
rorçu” məsələsinə toxunanda Lavrov 
qəti hərəkətlə qulaqlığını çıxarıb, 
etiraz jestləri elədi. 

 Məhz Moskva “dərs”indən 
müəyyən ibrət götürdüyünə görədir 
ki, Abdullahian Rossiya-24-ə 
müsahibəsində “mehriban qon-
şuluq jesti” olaraq ilk fürsətdəcə 
Azərbaycana və Ermənistana səfər 
edəcəyini, azərbaycanlı həmkarının 
da erməni həmkarının ardınca 
Tehrana gəlməsindən “şad olaca-
ğını”, İranın hər iki şimal qonşusu 
ilə dostluq münasibətində olduğu-
nu, bir qonşusu ilə digərinə qarşı 
fəaliyyət göstərmədiyini – yəni, guya, 
Azərbaycana qarşı hərbi fəaliyyətdə 
Ermənistanı dəstəkləmədiyini, – 
“balanslaşmış siyasət” apardığını 
söylədi. Göründü ki, deyəsən, iddialı 
ritorikanı dəyişməyə doğru meyil var. 
Deyəsən, Bakının haqlı olduğu etiraf 
edilir, bədxahlarımız da istər-istəməz 
Azərbaycanın ədalətli siyasəti ilə 
barışmağa başlayırlar. 

Amma, əfsuslar olsun ki, qonşu 
ölkənin xarici işlər naziri bir qədər 
sonra Livanın “Əl-Manar” televiziya 
kanalına müsahibəsində yenə də bu 
yöndəki ümidləri puç etmək yolu-
nu tutdu. Onun Azərbaycanla bağlı 
söylədiyi növbəti əsassız ittihamları 
tamamilə qəbuledilməzdir. Diplomati-
ya idarəsi rəisinin dediyinə görə, guya 
biz öz ərazilərimizdə hansısa terror-
çulara yer vermişik. Halbuki, 44 gün-
lük müharibə dövründə də dəfələrlə 
bəyan etdiyimiz kimi, Azərbaycan 
ərazisində heç bir iddia olunan terror-
çu olmayıb və yoxdur. Ümumiyyətlə, 
terrordan əziyyət çəkmiş ölkə kimi 
Azərbaycanın ərazisində heç zaman 
terrorçulara yer olmayıb.

Biz öz torpaqlarımızı şəhidlərin 
qanı və canı bahasına, qazilərimizin 
fədakarlığı hesabına işğaldan azad 
etmişik. Ordu-xalq-iqtidar birliyinin 
gücü ilə zəfər qazanmışıq. Prezident 
İlham Əliyevin qeyd etdiyi kimi, 100 
min nəfərdən artıq şəxsi heyətə malik 
orduya sahib olan Azərbaycanın 
muzdlulara ehtiyacı yoxdur.

Təəccüb doğuran bir məqam da 
budur ki, İran tərəfindən müharibə za-
manı belə ittihamlar irəli sürülməmiş 
və müharibədən sonra ölkədə yeni 
hökumət hakimiyyətə gələnə qədər 
bu xüsusda heç bir narahatlıq doğu-
ran məsələ olmamışdır. 

Anti-Azərbaycan kampani-
yası qonşularımıza heç bir xeyir 
gətirməyəcək. Hər kəsə bəllidir ki, 
İrandan gələn əsassız ittihamla-
rın başlıca səbəbləri həmin ölkəyə 
məxsus yük maşınlarının Qubadlı-
nın Eyvazlı kəndi istiqamətində, 21 
kilometrlik məlum sahədə ərazimizə 
qanunsuz daxil olmasının qarşısının 
alınması və Azərbaycan torpaqlarının 
işğaldan azad edilməsidir. Amma bu, 
o demək deyil ki, bəhanə ilə burada 
terrorçu axtarışına çıxasan, hər cür 
hərzə-hədyan söyləyəsən... 

Azərbaycan 44 günlük zəfər yü-
rüşü ilə özünün ən böyük problemini 
həll edib. İndi işğaldan azad olun-
muş Qarabağ torpaqlarında bərpa-
quruculuq işləri vüsət alıb. Digər möv-
cud problemlər də bir-bir çözülməkdə, 
irəliyə doğru addımlar atılmaqdadır. 
Biz nə yeni problemlər istəyirik, nə 
də süni şəkildə yaradılan hansısa bir 
müşkülə düşmək həvəsindəyik. O da 
ola, yaxın qonşularla münasibətlərdə. 
Həm beynəlxalq əməkdaşlıqda, həm 
İslam həmrəyliyi coğrafiyasında, həm 
də Qoşulmama Hərəkatı çərçivəsində 
prinsiplərimiz aydın və dəyişməzdir. 
Hər kəs bunu bilməli və adekvat 
qarşılıq verməlidir. Din qardaşlarımız 
sayılan qonşular da, həmçinin.

Əli NƏCƏFXANLI, 
“Xalq qəzeti” 

Azərbaycan Tayhu Dünya 
Mədəniyyət Forumunda fəxri 
qonaq ölkə statusunda iştirak edir

Çin Xalq Respublikasının Benbu şəhərində Tayhu Dünya Mədəniyyət 
Forumunun 6-cı illik konfransı başlayıb.

Çində mədəniyyət sahəsində ən bö-
yük tədbir olmaqla yanaşı, dünyada da bu 
istiqamətdə nüfuzlu müzakirə platformaların-
dan olan Tayhu Forumunun builki devizi “Sivi-
lizasiyaların qarşılıqlı öyrənilməsi: bəşəriyyət 
üçün birgə gələcəyin qurulması”dır. Forumun 
tarixində ilk dəfədir bir dövlət “Fəxri qonaq 
ölkə” statusunda iştirak edir. Son illər dünya-
da nüfuzu sürətlə artan Azərbaycan Tayhu 
Forumunun ilk “Fəxri qonaq ölkəsi”dir. Bun-
dan başqa, Heydər Əliyev Fondu Forumun 
təşkilatçıları sırasındadır. 

Azərbaycan Respublikası Prezidentinin 
köməkçisi Anar Ələkbərov oktyabrın 12-də 
açılış mərasimində Azərbaycan Respubli-
kası Prezidenti İlham Əliyevin Tayhu Dünya 
Mədəniyyət Forumunun 6-cı illik konfransı-
nın iştirakçılarına müraciətini videoformatda 
çatdırıb. Müraciətdə qeyd olunur ki, Çin Xalq 
Respublikasının himayəsi ilə keçirilən bu 
beynəlxalq tədbirin nüfuzu ilbəil artır və Tayhu 
Forumu dünyanın bir çox ölkəsindən görkəmli 
siyasətçiləri, alimləri, yaradıcı ziyalıları yenə 
də bir araya toplamaqla mədəniyyətlərarası 
dialoqa öz əhəmiyyətli töhfəsini verir. “Çin 
Xalq Respublikasının sədri cənab Si Cinpinin 
“Sivilizasiyalararası dialoq: bəşəriyyət üçün 
ortaq gələcəkli cəmiyyətin birgə qurulma-
sı” təşəbbüsünə həsr edilmiş builki foruma 
Azərbaycanın fəxri qonaq statusunda dəvət 
edilməsi, eləcə də Heydər Əliyev Fondunun 
tədbirin əsas həmtəşkilatçılarından biri kimi 
çıxış etməsi məmnunluq doğurur. 

“Dünyanın indiki həssas və təlatümlü 
dövründə “Sivilizasiyalararası dialoq: 
bəşəriyyət üçün ortaq gələcəkli cəmiyyətin 
birgə qurulması” mövzusunun müzakirəsinə 
ciddi ehtiyac vardır. Xüsusilə, dünyanı 
cənginə almış COVID-19 pandemiyasının 
yaratdığı mürəkkəb vəziyyət və bəşəriyyətin 
qarşılaşdığı çağırışlar sivilizasiyalararası 
dialoqun və qarşılıqlı dəstəyin nə qədər vacib 
olduğunu bir daha təsdiqləyir.

Azərbaycanda dövlət siyasətinin əsas 
prioritetlərindən biri də multikulturalizm-
dir. Multikulturalizm xalqımızın həyat və 
yaşam tərzini özündə əks etdirən mühüm 
dəyərlərdəndir. Məhz bu səbəbdən müxtəlif 
mədəniyyətlərin nümayəndələrinin bir 
araya gəlməsini və qlobal problemlərin həlli 
istiqamətində müzakirələri vacib sayır və Tay-
hu Forumunun builki toplantısı çərçivəsində 
də bu məsələlərin diqqət mərkəzində sax-
lanılacağına inanırıq”, – deyə Azərbaycan 
Respublikası Prezidenti İlham Əliyevin 
müraciətində bildirilir. 

Forumun müxtəlif bölmə iclaslarında 
mədəni müxtəlifliyin təşviqi, “Bir kəmər, bir 

yol” sivilizasiyanın keçmişi və gələcəyi, iqlim 
dəyişikliyinə qarşı birgə mübarizə, yoxsul-
luğun azaldılması, bəşəriyyət üçün birgə 
gələcəyin qurulmasında elm və texnologiya-
nın dəstəyi mövzuları müzakirə olunur. Tayhu 
Dünya Mədəniyyət Forumu Çin hökumətinin 
dəstəyi ilə 2008-ci ildə yaradılıb. 2011-ci ildən 
illik iclasları keçirilməyə başlanılıb. Forum-
da dünyanın bir çox ölkələrindən görkəmli 
siyasətçilər, ekspertlər, mütəxəssislər, iş 
adamları iştirak edir.

Qeyd edək ki, budəfəki forum 
çərçivəsində Tayhu Dünya Mədəniyyət 
Forumunun mənzil-qərargahının yerləşdiyi 
“Qədim Məskənlər Parkı”nda Heydər Əliyev 
Fondu tərəfindən yaradılan “Azərbaycan 
Mədəniyyətinə Pəncərə” adlı milli pavilyonu-
muz fəaliyyətə başlayıb.

 Əldə olunmuş razılığa əsasən 
Azərbaycan pavilyonu uzunmüddətli əsasda 
fəaliyyət göstərəcək. Çinin ən iri turizm 
layihələrindən olan “Qədim Məskənlər” 
mədəniyyət parkını hər il ziyarət edəcək mil-
yonlarla qonaq bu pavilyonda Azərbaycanın 
tarixi, mədəniyyəti, müasir həyatı barədə 
ətraflı məlumat əldə edə biləcək. Forum 
iştirakçılarına Azərbaycan pavilyonunun 
təqdimatı edilib, “Spirit of Azerbaijan” adlı 
videoçarx nümayiş olunub. Pavilyonun açılışı 
ilə bağlı rəsmi sənədi Çin Kommunist Partiya-
sı Mərkəzi Komitəsi Siyasi Bürosunun üzvü 
Van Çen və Azərbaycanın Çin Xalq Respubli-
kasındakı səfiri Əkrəm Zeynallı imzalayıblar. 

“Sivilizasiyalararası dialoq: bəşəriyyət 
üçün ortaq gələcəkli cəmiyyətin birgə 
qurulması” mövzusunda keçirilən plenar 
sessiyasında isə Heydər Əliyev Fondunun 
beynəlxalq əlaqələr departamentinin rəhbəri 
video formatda çıxış edib. Plenar sessiyada, 
eyni zamanda Anhoy əyalətinin qubernatoru, 
Şanxay Əməkdaşlıq Təşkilatının Baş katibi, 
ÇXR-ın sabiq xarici işlər naziri, Çili və İspa-
niyanın sabiq dövlət və hökumət başçıları, 
eləcə də UNESCO-nun sabiq baş direktoru 
İrina Bokovanın çıxışları olub. 

Bu gün başa çatacaq forum çərçivəsində 
“Dünyada mədəni müxtəlifliyin təbliğ edilməsi 
və bəşəriyyət üçün ortaq gələcəkli cəmiyyətin 
birgə qurulması”, “Elmi-texnoloji tərəqqi 
bəşəriyyət üçün ortaq gələcəkli cəmiyyətin 
birgə qurulması üçün yardımçı kimi çıxış edir” 
və digər mövzularda paralel sessiyalar da 
keçirilib. 

Şahin CƏFƏROV, 
AZƏRTAC-ın xüsusi müxbiri

Benbu

Azərbaycan Respublikası Nazirlər Kabinetinin Qərarı
№ 300 											           Bakı şəhəri, 8 oktyabr 2021-ci il 

Azərbaycan Respublikası 
Nazirlər Kabinetinin 2010-cu il 14 
dekabr tarixli 235 nömrəli Qərarı 
ilə təsdiq edilmiş “Doktoranturalar 
yaradılan Azərbaycan Respubli-
kasının ali təhsil müəssisələrinin, 
elmi müəssisə və təşkilatların 
Siyahısı”nda dəyişiklik edilməsi 
haqqında

Azərbaycan Respublikası Konstitu-
siyasının 119-cu maddəsinin səkkizinci 
abzasını rəhbər tutaraq, Azərbaycan 

Respublikasının Nazirlər Kabineti 
qərara alır:

Azərbaycan Respublikası Nazirlər 
Kabinetinin 2010-cu il 14 dekabr tarixli 
235 nömrəli Qərarı (Azərbaycan Res-
publikasının Qanunvericilik Toplusu, 
2010, № 12, maddə 1117; 2011, № 9, 
maddə 853; 2013, № 7, maddə 883, № 
10, maddə 1232; 2014, № 1, maddə 
57, № 6, maddələr 736, 752; 2015, № 
4, maddə 455, № 8, maddə 967; 2016, 
№ 5, maddə 955, № 6, maddə 1208, 

№ 8, maddə 1435, № 11, maddə 1953; 
2017, № 2, maddə 301, № 4, maddə 
667, № 7, maddə 1494, № 10, maddə 
1931; 2018, № 3, maddə 598, № 8, 
maddə 1798, № 9, maddə 1935; 2019, 
№ 1, maddə 150, № 5, maddə 944, № 
8, maddə 1463, № 12, maddə 2089; 
2020, № 1, maddə 83, № 4, maddə 
481, № 11, maddə 1412; Azərbaycan 
Respublikası Nazirlər Kabinetinin 2021-
ci il 11 iyun tarixli 168 nömrəli Qərarı) ilə 
təsdiq edilmiş “Doktoranturalar yara-

dılan Azərbaycan Respublikasının ali 
təhsil müəssisələrinin, elmi müəssisə və 
təşkilatların Siyahısı”nın “Azərbaycan 
Mərkəzi Kooperativlər İttifaqı üzrə” 
bölməsinin 1-ci hissəsinin 4-cü sütunu-
na “elmlər doktoru üzrə” sözləri əlavə 
edilsin.

Əli ƏSƏDOV 
Azərbaycan Respublikasının  

Baş naziri

№ 301 											           Bakı şəhəri, 8 oktyabr 2021-ci il 
“İnzibati xəta haqqında protoko-

lun, səlahiyyətli orqan (vəzifəli şəxs) 
tərəfindən inzibati xəta haqqında 
işə baxılarkən çıxarılan qərarın və 
inzibati xəta haqqında işin aidiyyəti 
üzrə göndərilməsi barədə qərardadın 
formalarının təsdiq edilməsi haq-
qında” Azərbaycan Respublikası 
Nazirlər Kabinetinin  2016-cı il 18 no-
yabr tarixli  466  nömrəli  Qərarında 
dəyişiklik edilməsi barədə 

“Azərbaycan Respublikasının 
İnzibati Xətalar Məcəlləsində dəyişiklik 
edilməsi haqqında” Azərbaycan Res-
publikasının 2021-ci il 23 fevral tarixli 
270-VIQD nömrəli Qanununun tətbiqi, 
Azərbaycan Respublikası Prezidenti-
nin “Azərbaycan Respublikası İnzibati 
Xətalar Məcəlləsinin təsdiq edilməsi 
haqqında” Azərbaycan Respublikası-
nın 2015-ci il 29 dekabr tarixli 96-VQ 
nömrəli Qanununun tətbiqi barədə” 
2016-cı il 15 fevral tarixli 795 nömrəli 
və “ASAN ödəniş” sistemi haqqında 
Əsasnamə”nin təsdiq edilməsi barədə” 
2015-ci il 11 fevral tarixli 463 nömrəli 
fərmanlarında dəyişiklik edilməsi 
haqqında” Azərbaycan Respublikası 
Prezidentinin 2021-ci il 12 aprel tarixli 
1312 nömrəli Fərmanının 3.2-ci bəndinə 

əsasən Azərbaycan Respublikasının 
Nazirlər Kabineti qərara alır:

“İnzibati xəta haqqında protoko-
lun, səlahiyyətli orqan (vəzifəli şəxs) 
tərəfindən inzibati xəta haqqında 
işə baxılarkən çıxarılan qərarın və 
inzibati xəta haqqında işin aidiyyəti 
üzrə göndərilməsi barədə qərardadın 
formalarının təsdiq edilməsi haqqın-
da” Azərbaycan Respublikası Nazirlər 
Kabinetinin 2016-cı il 18 noyabr tarixli 
466 nömrəli Qərarında (Azərbaycan 
Respublikasının Qanunvericilik Toplusu, 
2016, № 11, maddə 1954; 2019, № 6, 
maddə 1142) aşağıdakı dəyişikliklər 
edilsin:

1. 2-ci hissədə “və yol hərəkəti 
təhlükəsizliyinin təmin edilməsi” sözləri 
“, yol hərəkəti təhlükəsizliyinin təmin 
edilməsi və avtomobil yollarından 
istifadə” sözləri ilə əvəz edilsin.

2. Aşağıdakı məzmunda 10-cu hissə 
əlavə edilsin və “Qeyd” ləğv edilsin:

“10.	  Bu Qərarda dəyişiklik 
Azərbaycan Respublikası Preziden-
tinin 2002-ci il 24 avqust tarixli 772 
nömrəli Fərmanı ilə təsdiq edilmiş 
“İcra hakimiyyəti orqanlarının nor-
mativ hüquqi aktlarının hazırlanması 
və qəbul edilməsi qaydası haqqında 

Əsasnamə”nin 2.6-1-ci bəndinə uyğun 
edilə bilər.”.

3. Həmin Qərarla təsdiq edilmiş 2 
nömrəli əlavə - “Yol hərəkəti qaydaları 
və yol hərəkəti təhlükəsizliyinin təmin 
edilməsi qaydaları əleyhinə olan və 
bu qaydaların pozulması ilə əlaqədar 
digər inzibati xətalarla bağlı tərtib edilən 
İnzibati xəta haqqında Protokol”un 
adında “və yol hərəkəti təhlükəsizliyinin 
təmin edilməsi” sözləri “, yol hərəkəti 
təhlükəsizliyinin təmin edilməsi və 
avtomobil yollarından istifadə” sözləri ilə 
əvəz edilsin.

4. Həmin Qərarla təsdiq edilmiş 4 
nömrəli əlavə - “İnzibati tənbeh vermə 
haqqında Qərar”ın mətnində “57-ci 
maddəsində” sözləri “57.1-57.5-ci 
maddələrində” sözləri ilə əvəz edilsin 
və həmin mətnə “on gün müddətində” 
sözlərindən sonra “(yol hərəkəti qay-
daları, yol hərəkəti təhlükəsizliyinin 
təmin edilməsi və avtomobil yolların-
dan istifadə qaydaları əleyhinə olan 
inzibati xətaların törədilməsinə görə 
inzibati tənbeh tətbiqetmə haqqında 
qərardan Azərbaycan Respublikası 
İnzibati Xətalar Məcəlləsinin 126.1-ci 
maddəsinə uyğun olaraq iyirmi gün 
müddətində)” sözləri əlavə edilsin.

5. Həmin Qərarla təsdiq edilmiş 
5 nömrəli əlavə - “İnzibati cərimənin 
şərti olaraq tətbiq edilməsi haqqında 
Qərar”ın mətnində “57-ci maddəsində” 
sözləri “57.1-57.5-ci maddələrində” 
sözləri ilə əvəz edilsin.

6. Həmin Qərarla təsdiq edilmiş 
6 nömrəli əlavə - “İnzibati xəta haq-
qında iş üzrə icraatın dayandırılması 
haqqında Qərar”ın və 7 nömrəli əlavə 
- “İnzibati xəta haqqında iş üzrə icraata 
xitam verilməsi haqqında Qərar”ın 
mətnlərində “57-ci maddəsində” sözləri 
“57.1-57.5-ci maddələrində” sözləri 
ilə əvəz edilsin və həmin mətnlərdən 
“(yol hərəkəti qaydaları və yol hərəkəti 
təhlükəsizliyinin təmin edilməsi qayda-
ları əleyhinə olan inzibati xəta törətmiş 
şəxs həmin Məcəllənin 125.2.2-ci və 
ya 125.2.3-cü maddəsində (elektron 
kabinetdə mobil telefon nömrəsi olma-
dığı halda) müəyyən olunmuş qaydada 
məlumatlandırıldığı vaxtdan 20 gün 
müddətində)” sözləri çıxarılsın.

Əli ƏSƏDOV 
Azərbaycan Respublikasının  

Baş naziri

ATMU təhsil sahəsində 
mövcud əlaqələri genişləndirir

Azərbaycan Turizm və Menecment Universitetində (ATMU) Macarıstan 
Respublikasının ölkəmizdəki fövqəladə və səlahiyyətli səfiri Viktor Szederkenyi 
ilə görüş keçirilib. ATMU- nun rektoru İlham Mədətov səfirlə söhbətində 
universitetin fəaliyyəti, tədris prosesi və beynəlxalq əlaqələrinə aydınlıq gətirib. 
Hər iki ölkənin turizm potensialı və turizm təhsili üzrə mümkün əməkdaşlıq 
imkanlarının genişləndirilməsi məsələsi diqqətdə saxlanılıb. 

Rektor tərəfindən səmimi qarşılanan və ali 
təhsil müəssisəsi haqqında ətraflı məlumat 
alan səfirliyin təmsilçiləri, eyni zamanda, 
ATMU- nun turizm ixtisası üzrə təhsil alan 
tələbələri ilə görüşüblər. İştirakçılara Maca-
rıstanın turizm potensiaslı və ölkənin təhsil 
təqaüdləri haqqında məlumat verilib. 

Səfirin ali təhsil ocağına ilk gəlişi zamanı 
razılaşdırılan təklif və gözləntilərə cavab ola-

raq Macarıstan Respublikasının Debretsen 
universiteti ilə ATMU arasında əməkdaşlıq 
müqaviləsi imzalanıb.  

Qeyd etmək lazımdır ki, böyük elçinin 
universitetə səfəri təhsil sahəsində mümkün 
əlaqələrin daha da gücləndirilməsi amilinə 
söykənir.

USER 2
Машинописный текст

USER 2
Машинописный текст

USER 2
Машинописный текст
Xalq qəzeti.- 2021.- 13 oktyabr.- S.9.




